
Nafarroako Gobernuak eta basogintzak elkarrekin lan egingo dute egurraren erabilera sustatzeko
5.000 pertsonek lan egiten dute sektore horretan, 2008an 17,5 milioi euroko inbertsioa eginez basoak hobetzeko eta lehiakortasuna handitzeko
Asteartea, 2009klo maiatzak 5.  Landa Garapeneko eta Ingurumeneko kontseilariak, , Begoña Sanzberro Iturririak, bi hitzarmen izenpetu ditu gaur Nafarroako Baso Jabeen Elkarteko (FORESNA-ZURGAIA) presidentearekin, Luis Chamarro Lusarreki, eta Nafarroako Egur Enpresaburuen Elkarteko (ADEMAN) presidente den Arturo García Fernándezekin, Foru Erkidegoko basoetako egurraren mugikortasuna eta erabilera bultzatzeko.

  Hitzarmen horiek onura publikokoak irizten diren jarduketak aurrera eramateko 160.000 euroko diru-laguntza barne hartzen dute, FORESNA-ZURGAIAren (120.000) eta ADEMANen (40.000) artean banatu beharrekoa. Besteak beste, honako jarduerek jasoko dute laguntza: laguntza teknikoa eta baso-jabeen eta industrien prestakuntza; egurraren erabilera sustatzen duten zabalkunde-jarduerak; eta baliabideen ustiapen ordenatua eta ziurtatuta.

  Hitzarmen horien izenpea Nafarroako Gobernuak basogintza sustatzeko abian jarritako ekintzen harira gauzatu da, horiek Nafarroako Egurraren Mahaian proposatuak izan direlarik. Kontsultarako organo horrek Nafarroako Gobernua, tokiko erakundeak, jabeak eta baso-industriak biltzen ditu.

Sektore estrategikoa Nafarroarentzat 

  Foru Erkidegoan urtean 350.000 m³ egur inguru erabiltzen dira. Ikuspuntu ekonomikotik sektorearen egonkortasuna Nafarroarentzat funtsezkotzat irizten da, egur-baliabideen jabe diren tokiko erakundeen sarrera nagusia baitira eta horien ustiapen-industriak landa-eremuan kokatzen baitira gehienbat, lanpostuak sortuz; beraz, landa-garapenaren faktore garrantzitsua da.. 

  Halaber, sektorea mantentzea berebizikoa da ere ingurumenari begiratzen badiogu. Basoak behar bezala zaintzea dakar eta egurraren erabilpena sustatzen du, material natural berriztagarri, biodegradagarri eta berreskuragarri bakarra izanik.

  FORESNA-ZURGAIA elkarteak Nafarroako baso-jabeak biltzen ditu. Foru Erkidegoaren %44 zuhaiztia da (445.670 Ha), azaleraren gehiengoa Foru Administrazioak eta tokiko erakundeek kudeatuz. Azken urteetan baso-antolamenduko proiektuak ezartzeko ahalegina egin da, basoen ustiapena jasangarria eta ekonomikoki bideragarria izan dadin. Horrez gain, zuhaiztiaren %25 inguru 34.000 bat jabe pribaturen esku daude. Jabetzaren atomizazio hori sektorearen ahultasun nagusietako bat da, eremu horietan baso-baliabideen kudeaketa eta mobilizazioa eraginkorra izatea eragozten baitu. 

  Bestalde, ADEMAN elkartea 100 enpresa baino gehiagoz osatutako enpresa-elkartea da, egurraren azpisektore ia-ia guztiak barne hartuz: basozaintza, zerrategiak, biltegiak, altzarien eta egurra lehengai duten beste produktuen ekoizleak. Foru Erkidegoan sektoreari lotutako 400 enpresa inguru daudela estimatzen da. Azken azterketen arabera, gehienak 5.000 bat langile egonkor batzen dituzten mikroenpresak dira.

17,5 milioi euroko inbertsioa 2008an
  Nafarroako Gobernuak, Nafarroako Egurraren Mahaiaren bidez, baso-jabeekin eta industriekin modu koordinatuan lan egiten du Nafarroako basogintza mantentze eta garatze aldera. Topagune horrek sektorearen gaurkotasuna aztertzen eta Administrazioari sustapeneko ekintzak proposatzen dizkio. 

  Lankidetza horri esker, 2008an Nafarroan 17,5 milioi euro inbertitu ziren sektorean. Horietatik 15 miloi basoak mantentzera eta hobetzera bideratu ziren. Ekarpen handiena (11,6 milioi) Nafarroako Gobernuak egin zuen baso-planean jasotako inbertsioei, tokiko erakundeen eta eragile pribatuen diru-laguntzei,  baso-berritzeen mantenuari, ikerketari eta esperimentazioari, izurrien aurkako borrokari, suteen prebentzioari eta suntsitutako baso-masaren berrezarkuntzari erantzuteko. Bestalde, tokiko erakundeek 2,8 milioi euro inbertitu zituzten beren herri-basoetako baso-lanetako. Azkenik, jabe pribatuek 600.000 inbertitu zituzten beren ustiategiak hobetze aldera.

  Bestalde, 2008an baso-enpresek eta baso-produktuen industriek denera 2,5 milioi euroko inbertsioa egin zuten lehiakortasuna hobetzeko. Horietatik 820.000 euro Nafarroako Gobernuak diruz lagunduak izan ziren inbertsio horiei laguntzeko kanpainaren bidez, 2007-2013 Landa Garapeneko Programan jasoa.

Egurraren mugikortasuna sustatu 

  Inbertsio ekonomikoez gain, Landa Garapena eta Ingurumena Departamentuak egurraren erabilera sustatzera eta baliabide honen mugikortasuna erraztera bideratutako hainbat jarduketa-lerro mantentzen ditu. Horiekin egurraren eskaintza eskarira egokitu nahi da, ingurumena errespetatuz. 

  Besteren artean, mendietako eta tokiko administrazioetako foru legeen aldaketa bultzatu da, tokiko erakundeek egur-sortak saltzerako orduan erraztasun handiagoa izan dezaten. Orain sortak beraiek balioestea, hainbat sorta batean biltzea (merkatuan irteera hobea izan dezaten) eta sortak aurrez Landa Garapena eta Ingurumena Departamentuaren baimen berri bat jaso gabe esleitzea ahalbidetzen da. Horrez gain, tokiko erakundeen eta baso-aprobetxamenduko enpresen arteko epe luzeko horniketa-kontratuak egitea baimentzen da.

Negozio-aukera berriak
  Bestalde, Nafarroako Egurraren Mahaia eskaintzaren alorrean hobekuntzak bultzatzen ari da. Helburua sektoreko jabeentzat, ustiatzaileentzat eta industrientzat negozio-aukera berriak irekitzea da, esaterako: baso-elkarteen promozioa, biomasaren sustapena eta PEFC ziurtagiriaren zabaltzea.

  Baso-elkarteek azalera txikien zatiketa handia unitate handiago batean biltzen du, horniketa-kontratuetan eta egurraren salmenta taldekatuetan eraginkorragoak izanez. Era horretan, baliabideak arrazionalizatzea eta kostuak murriztea lortzen da. Gainera, elkarteek laguntza handiagoak dituzte baso-lanetara zuzendutako diru-laguntzen kanpainetan. Egun sei elkarte daude Pirinioetako haranetan kokatuak, guztira 11.150 Ha-tako baso-masaz. Hala ere, Nafarroako Gobernua eta FORESNA-ZURGAIA proposamen berriak egiteko lanean ari dira.

  Mendien antolamendua PEFC ziurtagiria lortu aurreko pauso da, basoen kudeaketa modu planifikatuan, ordenatuan eta teknikoan egitea eskatzen baitu. Egun, Nafarroako mendi publikoen %70 ordenatuak daude eta titulartasun pribatuetarako kudeaketa-planak ezartzeko lanean ari dira. Foru Erkidegoak, 163.384 hektarearekin, Espainiako zuhaizti ziurtatu handiena du. Akreditazioa lehiakortasuna handitzeko tresna garrantzitsua da. 2008an, Nafarroan erabilitako egurraren %64 ziurtatua zegoen.

  Horrez gain, biomasa energiarako erabiltzeak etorkizuneko negozio-lerroa irekitzea dakar. Landa Garapena eta Ingurumena Departamentuak gogora ekartzen duenaren arabera, ustiapena jasangarria den eta natura errespetatzen duen bitartean, bere aprobetxamenduak sute-arriskua gutxitzea, basoak hobetzea eta landa-eremuetako garapen sozioekonomikoa dakar. Biomasaren sustapenak orain arte interes komertzialik ez zuen eta egurraz hornitzen den produktu berri bat merkatura ateratzea dakar. Gainera, ingurumenaren aldetik abantailak ditu, energia berriztagarria baita.

  Egun Nafarroako Gobernuak laguntza teknikoa ematen die arlo horretan garatzen diren proiektuei, bereziki baso-jabeek sustatutakoei. Era berean, biomasa-galdarak jartzeko laguntza ekonomikoa ematen du, aurten Zaraitzu Haraneko hainbat eraikin publikotan erregai mota hau jartzeko esaterako. Halaber, Nafarroako Gobernua bere eraikinetan biomasa-galdarak jartzen hasi da, Bertizko Jaurerriko Parke Naturalean kokatutakoetan adibidez.

Nafarroako basogintzaren egungo erronkak
  Krisi ekonomikoa basogintzari eragiten ari zaio eraikuntza-sektorearekin duen harreman zuzena dela eta. 2008an Nafarroako baso-industriek %30 gutxiago fakturatu zuten eta 2009an datu ekonomikoek okerrera egin dute. ADEMANen arabera, sozietate elkartuen erdiak bere langileria murriztu du eta %5 likidazioan edo ixte-prozesuan daude. 

  Egoerak okerrera egin du Klaus urakanaren ondorioz, 2009 hasieran Frantzian 50 milioi metro kubiko egur bota baitzituen. Horrek egurraren merkataritza-balantza ezegonkortu du eta pinuaren eta makalaren merkatuak  are gehiago. Frantziako Gobernuak abian jarritako laguntzen planak herrialde horretako baso-industriari onura handia ekartzen dio, Nafarroako sektoreak bere lehiakortasuna galtzea eraginez. 

Hori dela eta, Nafarroako Gobernuak eraikuntzaren merkatua eta ondorioz basogintzaren azpisektorea sustatzeko premiazko neurriak jarriko ditu abian. Horrela, 3.000 euroko diru-laguntza emango zaie honako obrei: barruko ateak eta zoladurak edo zoruak aldatzea edo ordeztea dakarten ohiko etxebizitzakoak; sukaldearen eta komunen erreformak, jarduketa hauetakoren bat eragiten dutenean: igeltserotza, iturgintza, elektrizitatea, eskaiola, eta zoladuren eta/edo estalduren aldaketa; instalazio finkoa behar duen komun-ontzien, bainuontzien edo dutxen eta sukaldeko eta komuneko altzarien aldaketa. 

  Laster Nafarroako Egurraren Mahaiak premiazko bilera egingo du egungo egoera aztertzeko eta sektorea sustatzeko neurri berrien konpromisoa hartzeko. 

( Oharra: www.navarra.es web-orriko "Berriak" atalean prentsa-ohar honi loturiko argazkia dago.

